
1. RRETH KËTIJ DOKUMENTI 

Ky dokument është Përmbledhja Jo-Teknike (PTJ) e Vlerësimit të thelluar të Ndikimit Mjedisor dhe 

Social (VNMS) për projektin e zgjerimit të Stacionit të kompresorëve ACS02 (Projekti) pranë 

Bilishtit, pjesë e Gazsjellësit Trans Adriatik (TAP), Shtojcë e VNMS-së së TAP Shqipëri.  

Dokumenti përmbledh aspektet kryesore të projektit, arsyet për zhvillimin e tij, karakteristikat e 

mjedisit pritës dhe rezultatet e procesit të vlerësimit të ndikimit. Gjithashtu paraqet masat e 

propozuara për të parandaluar, zvogëluar ose menaxhuar efektet e mundshme negative dhe, për të 

siguruar pajtueshmërinë me kërkesat kombëtare mjedisore dhe standardet ndërkombëtare mjedisore 

dhe sociale. VNMS-ja thelluar është përgatitur si shtojcë e VNMS-së origjinale të TAP-it të vitit 

2013, duke reflektuar përditësimet që lidhen posaçërisht me elektrifikimin e stacionit ACS02. 

Përmbledhja Jo-Teknike (PTJ) synon t’u ofrojë palëve të interesuara, autoriteteve, komuniteteve 

lokale dhe publikut të gjerë një pasqyrë të qartë dhe të aksesueshme të projektit dhe ndikimeve të tij 

të mundshme mjedisore dhe sociale. 

2. VËSHTRIM I PËRGJITHSHËM MBI PROJEKTIN 

2.1 Arsyetimi i projektit 

Trans Adriatic Pipeline AG (“Kompania” ose “TAP”) është një kompani e krijuar për të planifikuar, 

zhvilluar dhe ndërtuar projektin e tubacionit të gazit natyror TAP. TAP ofron kapacitet transporti që 

u mundëson palëve të interesuara të tregtojnë gazin e tyre në tregjet evropiane. 

 

Gazsjellësi TAP është një komponent strategjik i Korridorit Jugor Evropian të Gazit, i projektuar 

për të sjellë gaz natyror nga fusha Shah Deniz II në Azerbajxhan në tregjet evropiane. Gazsjellësi 

TAP hyn në Shqipëri nga Greqia, përshkon vendin nga lindja në perëndim dhe vazhdon nën detin 

Adriatik deri në Itali, ku sistemi i gazsjellësit lidhet me rrjetin ekzistues të gazit, dhe ka një gjatësi 

të përgjithshme prej 883 km. Gazsjellësi TAP filloi operacionet tregtare në nëntor 2020. 

Figura 2.1 Pamje e përgjithshme e TAP-it 

 
 

Në vitin 2013, VNMS-ja dhe Leja Mjedisore përkatëse për “Ndërtimin dhe Operimin e Gazsjellësit 

Trans Adriatik” (Leja Nr. PN-5198-04-2013, datë 03.04.2013) përcaktuan projektin e miratuar për 

infrastrukturën e gazsjellësit në Shqipëri. Kjo përfshinte dy stacione kompresorësh: ACS02, pranë 

Bilishtit dhe kufirit shqiptaro-grek, dhe ACS03, pranë Fierit. Sipas atij projekti origjinal, stacioni 

ACS02, aktualisht një stacion matës gazi, ishte menduar të transformohej në një stacion 

kompresorësh të pajisur me pesë kompresorë me gaz, secili me një kapacitet prej 15 megavat, për të 

mbështetur funksionimin e plotë të tubacionit. Edhe pse tubacioni TAP u ndërtua për të transportuar 

deri në 20 miliardë metra kub gaz natyror në vit (BCMA), ai aktualisht operon me një kapacitet prej 

10 BCMA. Megjithatë, për të mbështetur çdo rritje të rrjedhës së gazit përtej 10 BCMA, ACS02 

tani duhet të zgjerohet në një stacion kompresorësh plotësisht funksional. 

 

Plani aktual përditëson projektin origjinal të vitit 2013 duke zëvendësuar njësitë me gaz me 

kompresorë elektrikë. Ky ndryshim kërkon ndërtimin e një nënstacioni elektrik të tensionit të lartë 

dhe një linje për lidhjen me rrjetin kombëtar të energjisë elektrike. Elektrifikimi i stacionit do t’i 

lejojë TAP-it të përmbushë nevojat e ardhshme të kapacitetit, duke ulur ndjeshëm shkarkimet në 

ajër dhe në përputhje me objektivat më të gjera të tranzicionit energjetik dhe klimës. 

 

Zbatimi i projektit të zgjerimit të Stacionit të kompresorëve ACS02 varet nga testimi në vazhdim i 

tregut, për kapacitetin e propozuar të transmetimit në rritje të Gazsjellësit TAP. 

2.2 Karakteristikat kryesore të projektit të zgjerimit të Stacionit të kompresorëve ACS02 të 

TAP-it  

Projekti përfshin modifikime të synuara në infrastrukturën ekzistuese të stacionit ACS02, duke 

përfshirë: 

• Transformimi i stacionit ekzistues të matjes në një stacion kompresorësh me motor elektrik; 

Kompresorët elektrikë do të zëvendësojnë njësitë e kompresorëve me gaz, të planifikuara 

fillimisht dhe që u vlerësuan në VNMS-në e TAP-it 2013 dhe u përfshinë në Lejen 

Mjedisore përkatëse; 

• Ndërtimi i një nënstacioni të ri elektrik për furnizimin me energji elektrike; 

• Ndërtimi i një Linje Ajrore Transmetimi 400 kV prej 1.7 km, me qark të dyfishtë (më poshtë 

do të identifikohet si LAT), që do të lidhë stacionin e kompresorëve me linjën elektrike 

Zemblak (Shqipëri) - Kardia (Greqi); dhe 

• Përditësim i aksesit në stacionin e kompresorëve dhe nënstacion nga rrugët ekzistuese. 

• Nuk parashikohen ndryshime në trasenë ose funksionin e tubacionit ekzistues TAP.  

Figura 2.2 Projekti i zgjerimit të Stacionit të kompresorëve ACS02 – komponentët dhe gjurma 

 
Burimi: ERM, 2024 

2.3 Afati kohor i ndërtimit dhe zbatimit të projektit 

Punimet e ndërtimit të projektit të zgjerimit të Stacionit të kompresorëve ACS02 do të kryhen në 

disa faza, gjatë një periudhe prej afërsisht 48 deri në 60 muajsh. Aktivitetet kryesore të ndërtimit 

përfshijnë përgatitjen e sheshit, punimet e gërmimit dhe mbushjes, ndërtimin e themeleve, 

instalimin e pajisjeve dhe vënien në funksionim. Të gjitha aktivitetet do të zhvillohen brenda 

sipërfaqes së stacionit ekzistues ACS02 ose ngjitur me të.  

 

Aktivitetet kryesore të ndërtimit përfshijnë zgjerimin e gjurmës së stacionit, përgatitjen e sheshit, 

instalimin e njësive të kompresorëve elektrikë dhe sistemeve mbështetëse, si dhe ndërtimin e një 

nënstacioni të ri të tensionit të lartë. Për të siguruar funksionimin e kompresorëve duke përdorur 

energji elektrike, do të ndërtohet një linjë ajrore prej 1.7 km, e cila do të lidhë stacionin me rrjetin 

elektrik kombëtar. Kjo linjë, me qark të dyfishtë siç tregohet në Figura 2.2 më sipër, do të kërkojë 

ndërtimin (vendosjen) e shtyllave përkatëse (aktualisht janë të projektuara 14 të tilla) përgjatë një 

korridori të përcaktuar.  

 

Punime të tjera të zgjerimit të ACS02 do të përfshijnë ndërtimin e godinave të reja të nevojshme për 

funksionimin e njësive të kompresorëve, si dhe, instalimin e linjave të përmirësuara të filtrimit dhe 

matjes, zëvendësimin e oxhakut ekzistues të ventilimit dhe integrimin e sistemeve ndihmëse si 

njësitë e ftohjes dhe pajisjet elektrike shpërndarëse. Punimet civile të tilla si operacionet e gërmimit 

dhe mbushjes dhe, themelet e betonit, do t’i paraprijnë instalimit të pajisjeve dhe sistemeve. 

 

Sipërfaqja ekzistuese e caktuar aktualisht për stacionin e kompresorëve ACS02 është afërsisht 33 

hektarë. Sipërfaqja shtesë e nevojshme për projektin është 4.5 hektarë përcaktuar për zonën sterile 

të oxhakut të ri të ventilimit ndërsa për nënstacionin vlerësohet të jetë 2.7 hektarë (shih Figura 2.3 

më poshtë). Për strukturat e përhershme të projektit dhe për të lejuar operacionet, mirëmbajtjen dhe 

hyrjen për arsye emergjente gjatë gjithë jetës së funksionimit të projektit do të blihet tokë.  

 

Aktivitetet e projektit do të përfshijnë hapjen sipas nevojës të traseve hyrëse për nevoja specifike të 

ndërtimit të linjave elektrike. Pasi të përfundojë ndërtimi i linjës ajrore të transmetimit (LAT), këto 

rrugë hyrëse do të mbyllen dhe toka do të rikthehet në gjendjen fillestare. Gjatë fazave të ndërtimit 

dhe funksionimit të projektit, logjistika do të menaxhohet përmes transportit tokësor, duke 

shfrytëzuar rrugët hyrëse ekzistuese. Toka e marrë për përdorim të përkohshëm gjatë ndërtimit do të 

nevojitet për magazinim dhe parkim, trasetë e përkohshme të hyrjes dhe qasjes në zonë, 

infrastrukturë logjistike të përkohshme (p.sh., ofiçina, ndërtesa e administratës, impiantet e betonit). 

Në fund të ndërtimit të gjitha sipërfaqet e punës do të rehabilitohen dhe do të kthehen në gjendjen e 

tyre fillestare. 

Figura 2.3 Toka e marrë për projektin e zgjerimit të Stacionit të kompresorëve ACS02 

 
Burimi: ERM, 2024 

3. ALTERNATIVAT E SHQYRTUARA PËR PROJEKTIN 

Gjatë planifikimit të projektit të zgjerimit të Stacionit të kompresorëve ACS02, TAP-i vlerësoi disa 

alternativa për mënyrën e përmirësimit të stacionit. Varianti fillestar i bazuar në kompresorë me 

gaz, siç edhe ishte përfshirë fillimisht në ESIA-n e vitit 2013, u shqyrtua, por nuk u zgjodh. Në vend 

të kësaj, TAP-i zgjodhi të elektrifikonte stacionin duke përdorur kompresorë me motor elektrik, të 



 

TAP AG 

Dok. nr.: 

 

ACS02-ERM-641-X-TAE-0009 

 

Rish. nr.: 2 

 

Titulli i 

dok.: 

Vlerësimi i Ndikimit Mjedisor dhe Social (VNMS) të Stacionit të 

kompresorëve ACS02 të TAP - Shtojcë e VNMS-së së TAP Shqipëri  

Përmbledhje Jo-Teknike 
faqe: 9 nga 18 

 

cilët do të ulin ndjeshëm shkarkimet e CO₂, do të ulin kostot operative dhe do të jenë në përputhje 

me Paktin e Gjelbër të BE-së.  

 

U vlerësuan gjithashtu disa alternativa për lidhjen e stacionit tի kompresorëve ACS02 me rrjetin 

kombëtar të energjisë elektrike, përfshirë mundësinë e lidhjes së tij me linjën ekzistuese të 

interkonjeksionit Greqi-Shqipëri ose me nënstacionin e Zemblakut. Alternativa e përzgjedhur 

siguron një furnizim të qëndrueshëm dhe të sigurt me energji, përputhet me standardet e cilësisë dhe 

besueshmërisë dhe është në përputhje me planet kombëtare të zhvillimit të rrjetit deri në vitin 2036. 

Linja e re është 1.7 km i gjatë, përkundrejt afërsisht 16 km për variantet alternative, duke rezultuar 

në një gjurmë mjedisore të reduktuar ndjeshëm. Për më tepër, gjurma e propozuar e linjës ajrore nuk 

ndërpret asnjë zonë të banuar.  

4. KARAKTERISTIKAT MJEDISORE DHE SOCIO-EKONOMIKE TË 

ZONËS SË PROJEKTIT 

Zona e projektit të zgjerimit të Stacionit të kompresorëve ACS02 ndodhet në pjesën juglindore të 

Shqipërisë, brenda kufijve administrativë të Bashkisë Devoll, Qarku i Korçës. Zona karakterizohet 

nga një klimë kontinentale e butë, me dimër të ftohtë dhe verë të ngrohtë dhe relativisht të thatë. 

Vendndodhja e projektit gjendet afërsisht 5 km nga qyteti i Bilishtit, afër kufirit shqiptaro-grek, në 

një mjedis kryesisht rural. Peizazhi përreth përbëhet kryesisht nga toka bujqësore të sheshta që 

përdoren për kultivimin të kulturave bujqësore sezonale, me kodra të tarracuara dhe me pjerrësi të 

butë në disa zona. Pjesë të këtyre shpateve janë braktisur dhe janë shndërruar në kullota gjysmë 

natyrore që përdoren për kullotjen e bagëtive. Një rrjet kanalesh ujitës dhe kullues mbështet 

aktivitetet bujqësore të rajonit, së bashku me puset private të ujit dhe trupa të vegjël ujorë 

sipërfaqësorë. Habitatet e pranishme në zonë nuk klasifikohen si të rralla ose kritike, dhe 

ndjeshmëria ekologjike e zonës konsiderohet e ulët. 

 

Biodiversiteti në zonën e projektit pasqyron kombinimin e tokave të kultivuara dhe habitateve 

gjysmë natyrore. Vrojtimet në terren të kryera në vitin 2024 identifikuan disa lloje bimësh me 

interes për ruajtje, duke përfshirë lulebasanin (Hypericum perforatum) dhe orkidenë e bletës 

(Ophrys apifera). Fauna përfshin amfibë të tillë si bretkosa barkverdhë (Bombina variegata) dhe 

zvarranikë si hardhuca e murit (Podarcis tauricus). Një shumëllojshmëri llojesh të shpendëve janë 

gjithashtu të pranishme, duke përfshirë lloje grabitqarë dhe lloje shtegtarë, disa prej të cilëve janë të 

mbrojtur sipas legjislacionit evropian. Këto lloje zakonisht janë të lidhur me terrenet e hapura 

bujqësore, skajet e fushave dhe gardhet. Zona e projektit nuk përfshin ose kufizohet drejtpërdrejt me 

asnjë zonë natyrore të mbrojtur.  

 

Zona e studimit të projektit, identifikuar për qëllimin e studimit të VNMS-së, gjendet tërësisht 

brenda territorit të njësisë administrative Qendër Bilisht (Bashkia Devoll). Mjedisi socio-ekonomik 

përreth stacionit të kompresorëve ACS02 karakterizohet nga vendbanime të vogla rurale me dendësi 

të ulët popullsie. Fshatrat më të afërt me zonën e projektit janë: Kapshticë (afërsisht 2.4 km nga 

zona e gjurmës së projektit), Vishocicë (afërsisht 1.6 km), Trestenik (afërsisht 1.8 km) dhe Kurile 

(afërsisht 1.5 km). Asnjë nga këto fshatra nuk ndërpritet nga linja ajrore e transmetimit.  

 

Aktiviteti kryesor ekonomik është bujqësia, duke përfshirë bujqësinë në shkallë të vogël dhe 

prodhimin blegtoral. Disa banorë të fshatrave në zonën e studimit janë gjithashtu të punësuar në 

aktivitetet tregtare lokale, shërbimet bazë dhe punën sezonale. Qyteti i afërt i Bilishtit funksionon si 

qendra administrative dhe e shërbimeve për zonën, duke ofruar infrastrukturë bazë përfshirë 

shkolla, institucione shëndetësore dhe shërbime bashkiake. Rrjeti rrugor lokal lidh fshatrat me 

Bilishtin, ndërsa energjia elektrike furnizohet nga rrjeti i tensionit të mesëm, i cili nuk do të 

ndikohet nga projekti. Një lidhje e re me rrjetin e tensionit të lartë dhe një nënstacion do të 

ndërtohen si pjesë e punimeve të elektrifikimit të projektit të zgjerimit të Stacionit të kompresorëve 

ACS02. 

 

Duke pasur parasysh trashëgiminë e pasur arkeologjike dhe historike të Shqipërisë, pak vende 

arkeologjike janë identifikuar brenda zonës tampon prej 50 m përgjatë gjurmës së linjës ajrore dhe 

në afërsi të saj (mbetje gurësh të shpërndarë që datojnë nga epoka e Hekurit deri në periudhën 

Mesjetare). Projektimi i objekteve të linjës ajrore është zhvilluar me kujdes për të shmangur këto 

vende të trashëgimisë kulturore, dhe aktivitetet e ndërtimit do të menaxhohen siç duhet për të 

siguruar që të mos ketë ndërhyrje. 

5. PËRMBLEDHJE E NDIKIMEVE, RREZIQEVE DHE MUNDËSIVE TË 

PARASHIKUARA, DHE MASAT E MENAXHIMIT PËRKATËS 

5.1 Objekti i vlerësimit dhe studimet e ndërmarra 

Vlerësimi mjedisor për projektin e zgjerimit të Stacionit të kompresorëve ACS02 ka marrë në 

konsideratë ndikimet e mundshme mjedisore dhe sociale të aktiviteteve të propozuara gjatë fazave 

të ndërtimit, funksionimit dhe çmontimit të projektit. Kjo përfshin efektet në mjedisin fizik dhe 

biologjik, si dhe tek njerëzit, infrastruktura dhe përdorimi i tokës. Ndikimet e pritshme gjatë fazës 

së çmontimit parashikohet të jenë të ngjashme me ato të fazës së ndërtimit, por do të vlerësohen më 

hollësisht në kohën e duhur, pasi plani i çmontimit të jetë i disponueshëm. Vlerësimi bazohet në 

vrojtime në terren (vrojtimi i florës, faunës dhe shpendëve i kryer në vitin 2024), studime teknike 

duke përfshirë modelimin e zhurmës dhe vlerësimet e ndikimit vizual, si dhe një metodologji të 

strukturuar të vlerësimit të ndikimit. Procesi është në përputhje me kërkesat rregullatore shqiptare 

dhe me Kërkesat e Performancës Mjedisore dhe Sociale të Bankës Evropiane për Rindërtim dhe 

Zhvillim (BERZH, 2014). 

5.2 Ndikimet në mjedisin fizik 

5.2.1 Cilësia e ajrit dhe Ndryshimet klimatike 

Faza e ndërtimit: 

Ndikimet në cilësinë e ajrit gjatë ndërtimit pritet të jenë të vogla dhe afatshkurtra. Ato mund të 

shkaktohen nga përdorimi i makinerive, lëvizjet e automjeteve dhe shqetësimi i sipërfaqes së tokës, 

duke krijuar potencialisht çlirime të pluhurit dhe shkarkime të gazeve të djegies së karburantit. Këto 

efekte do të kontrollohen duke përdorur masa standarde, të tilla si spërkatja me ujë dhe mirëmbajtja 

e duhur e pajisjeve. 

 

Faza e funksionimit: 

Përdorimi i kompresorëve elektrikë do të shmangë shkarkimet e djegies nga njësitë e planifikuara 

me gaz, të cilat ishin parashikuar fillimisht në projektin origjinal, objekt vlerësimi në VNMS-në e 

TAP Shqipëri 2013. Kjo zgjedhje përfaqëson një përmirësim të konsiderueshëm krahasuar me 

projektin origjinal me gaz, duke rezultuar në një ulje të ndotësve atmosferikë dhe shkarkimeve të 

gazeve serrë (GES). Ndikimet në cilësinë e ajrit gjatë funksionimit pritet të jenë jo të rëndësishme 

dhe në përgjithësi lokale dhe afatshkurtra. Këto ndikime mund të lindin nga çlirimet e përkohshme 

të pluhurit dhe shkarkimet e gazeve të djegies që lidhen me aktivitetet e mirëmbajtjes së stacionit të 

kompresorëve (domethënë testimi periodik i gjeneratorëve me naftë dhe pompës së zjarrit), situatat 

e emergjencës dhe lëvizja e automjeteve dhe pajisjeve për qëllime mirëmbajtjeje. 

5.2.2 Mjedisi akustik 

Faza e ndërtimit: 

Nivelet e zhurmës do të rriten përkohësisht gjatë ndërtimit për shkak të funksionimit të pajisjeve 

dhe automjeteve. Këto efekte do të jenë afatshkurtra dhe do të menaxhohen përmes planifikimit të 

orarit të punës gjatë ditës dhe masave të kontrollit të zhurmës. Receptorët e ndjeshëm nuk ndodhen 

afër sheshit të projektit. Nuk pritet ndonjë ndikim i madh në mjedisin akustik gjatë fazës së 

ndërtimit. 

 

Faza e funksionimit: 

Një studim modelimi i zhurmës tregon se nivelet e zhurmës gjatë funksionimit do të mbeten brenda 

vlerave limit. Nivelet ekzistuese të zhurmës nuk do të ndryshojnë me më shumë se 3 dB(A) për 

shkak të funksionimit të stacionit. Përdorimi i kompresorëve elektrikë do të rezultojë në nivele më 

të ulëta zhurme sesa ata me turbina gazi të planifikuara fillimisht. Prandaj, nuk priten ndikime të 

rëndësishme në lidhje me nivelet e zhurmës gjatë funksionimit të rregullt. 

5.2.3 Burimet ujore (Ujërat nëntokësore dhe sipërfaqësore) 

Faza e ndërtimit: 

Në afërsi të zonës së projektit mund të ndodhë një ndërveprim i përkohshëm me ujërat 

sipërfaqësore, duke përfshirë zhvendosjen e kanaleve ujitës dhe kullues që rrethojnë zonën e 

projektit, ndryshim në modelin e infiltrimit ose ndotje e ujërave sipërfaqësore. Punimet e ndërtimit 

mund të shkaktojnë rrjedhje (ndryshim në drejtim dhe sasi) ose çrregullime të vogla të sedimenteve. 

Këto ndikime do të zbuten nëpërmjet praktikave të mira të ndërtimit dhe kontrollit të erozionit. 

 

Faza e funksionimit: 

Gjatë fazës së funksionimit të projektit, konsumi i ujit të ëmbël do të jetë i nevojshëm për përdorim 

shtëpiak, mirëmbajtje dhe ujitje. Stacioni matës ACS02 është aktualisht i lidhur me një pus uji të 

dedikuar (NGA Pusi). Ndikimi në ujërat nëntokësore gjatë funksionimit të stacionit të 

kompresorëve pritet të jetë i parëndësishëm. Në stacionin e kompresorëve ACS02, ujërat e ndotura 

sanitare dhe të kanaleve të kullimit të dyshemesë do të mblidhen dhe, nga Ndërtesa e Pajisjeve dhe 

Kontrollit do të drejtohen në një rezervuar nëntokësor të ruajtjes së ujërave të ndotura nga ku do të 

largohen me një kamion vakumi për t’u asgjësuar në një strukturë të licencuar të palës së tretë. 

Ujërat e reshjeve që rrjedhin nga ndërtesat, çatitë dhe strehët, rrugët dhe zonat e trafikut dhe zonat 

ngjitur dhe, rrjedhjet sipërfaqësore të ujërave nuk janë ujëra të ndotur. Nuk parashikohen ndikime të 

mëdha në burimet ujore. 

5.2.4 Gjeologjia, Gjeomorfologjia dhe Tokat 

Faza e ndërtimit: 

Shqetësim i mundshëm i lokalizuar i tokës si pasojë e kontaminimit aksidental nga mbetjet e ngurta 

dhe të lëngëta, marrja e përkohshme dhe e përhershme e tokës dhe izolimi i sipërfaqes, gërmimet, 

pastrimi i bimësisë dhe lëvizja e kamionëve. Këto aktivitete mund të çojnë në dëmtim të strukturës 

të tokës, ngjeshje dhe erozion. Për të adresuar këto ndikime, do të hartohet një Plan për Kontrollin e 

Erozionit dhe Sedimenteve si pjesë e Planit të Menaxhimit Mjedisor dhe Social (PMMS). Ky plan 

do të përshkruajë kërkesat për rehabilitimin e zonës së punimeve pas aktiviteteve të ndërtimit. Gjatë 

nivelimit të tokës, do t’i kushtohet vëmendje e veçantë shmangies së gropëzave ose sipërfaqeve jo 

të njëjta që mund të pengojnë përdorimin bujqësor në të ardhmen. Në rastet kur shtresa 

sipërfaqësore e tokës duhet të ruhet për periudha të gjata, do të kryhet ajrosje e rregullt për të 

parandaluar ngjeshjen. Përveç kësaj, aty ku është e nevojshme, do të mbillet bimësi e cila rritet 

shpejt për të stabilizuar tokën dhe për të zvogëluar rrezikun e erozionit nga era ose reshjet. Me 

zbatimin e masave të duhura zbutëse në vend, ndikimet e lindura nga aktivitetet e përkohshme të 

ndërtimit pritet të mos jenë të rëndësishme. Nga ana tjetër, marrja e përhershme e tokës së 

nevojshme për gjurmën e re të projektit është vlerësuar si me një ndikim mesatar. Edhe pse zona e 

prekur do të mbetet pjesërisht kullotë, pjesa e tokës që do të zihet nga sipërfaqe të papërshkueshme 

nga uji do të ngjishet nga prania e infrastrukturës së projektit dhe nuk do të ndikohet drejtpërdrejtë 

nga reshjet për një periudhë të zgjatur, duke kompromentuar vlerën e saj bujqësore. 

 

Faza e funksionimit: 

Gjatë fazës së operimit, nuk do të ketë ndikime të rëndësishme në tokë nga menaxhimi i 

papërshtatshëm i mbetjeve, rrjedhjet dhe derdhjet aksidentale nga automjetet dhe makineritë. E 

njëjta gjë vlen edhe për shqetësimin fizik të tokës në rrugët e pashtruara gjatë aktiviteteve të 

mirëmbajtjes. 

5.2.5 Peizazhi dhe Kënaqësia e pamjes 

Faza e ndërtimit: 

Peizazhi brenda zonës së studimit prej 10 km është vlerësuar me ndjeshmëri mesatare pasi përfshin 

një përzierje tokash bujqësore të hapura në aspektin pamor, me prani njerëzore, mbivendosje të 

pjesshme me zona malore piktoreske dhe rajone të largëta pyjore me akses të kufizuar. Asnjë nga 

këto zona nuk shfaq as cënueshmëri të lartë dhe as rezistencë të plotë ndaj shqetësimeve pamore ose 

fizike. 

Ndikime të vogla afatshkurtra në peizazh dhe në kënaqësinë e pamjes priten gjatë fazës së ndërtimit 

për shkak të pranisë së makinerive, zonave të magazinimit dhe ngritjes së shtyllave të linjës ajrore. 

Ndriçimi do të kufizohet në atë që është rreptësisht e nevojshme për qëllime sigurie jashtë orarit 

normal të punës.  

 

Faza e funksionimit: 

Ndryshimet pamore nga nënstacioni i ri dhe linja e tensionit të lartë 400 kV me gjatësi 1.7 km u 

vlerësuan dhe u gjetën të vogla, duke pasur parasysh praninë e infrastrukturave ekzistuese. Masat e 

projektimit, të tilla si lyerja me ngjyrë neutrale dhe vendosja me profil të ulët, do të ndihmojnë në 

uljen e dukshmërisë. Për të zbutur ndikimin pamor në vitet e para të funksionimit do të konsiderohet 

mbjellja llojeve pyjore dhe shkurreve shoqëruese.  

 

5.3 Ndikimet në mjedisin biologjik 

5.3.1 Flora dhe Fauna tokësore 

Faza e ndërtimit: 

Brenda gjurmës së re të projektit mund të shfaqen shqetësime të vogla afatshkurtra në bimësi dhe 

lloje të zakonshme për shkak të pastrimit të bimësisë dhe efekteve indirekte, siç është depozitimi i 

pluhurit të çliruar nga aktivitetet e ndërtimit. Duke pasur parasysh praninë e llojeve të florës me 

ndjeshmëri të konsiderueshme, do të zbatohen masa specifike zbutëse, përfshirë zhvendosjen e 

llojeve të orkideve dhe llojeve të tjera bimore me shqetësim për ruajtje në zona të përshtatshme, së 

bashku me një plan bio-restaurimi për të mbështetur habitatet e prekura. Shqetësime dhe zhvendosje 

të vogla të llojeve të faunës pritet të shfaqen si rezultat i ndriçimit, pranisë dhe lëvizjes së 

automjeteve dhe zhurmës e dridhjeve që lidhen me to gjatë aktiviteteve të ndërtimit. Humbja e 

drejtpërdrejtë e llojeve të faunës mund të ndodhë për shkak të pastrimit të bimësisë, gërmimit dhe 

lëvizjes së automjeteve dhe makinerive të ndërtimit. Asnjë habitat i rrallë ose i mbrojtur nuk do të 

preket. Do të zbatohen praktika të mira ndërtimi për të minimizuar pastrimin e panevojshëm të 

bimësisë. Restaurimi i habitateve, bimësisë vendase dhe rikthimi i zonave të shqetësuara në 

gjendjen e tyre përpara projektit do të kryhet sa herë që është e mundur. 

 

Faza e funksionimit: 

Nuk priten ndikime të rëndësishme si shqetësimi dhe zhvendosja e llojeve të faunës tokësore gjatë 

funksionimit, sepse stacioni i kompresorëve do të jetë i rrethuar. Ndikime të vogla mund të shfaqen 

si rezultat i lëvizjeve të automjeteve dhe personelit, si dhe aktiviteteve rutinë të mirëmbajtjes së 

stacionit të kompresorëve dhe nënstacionit. 

5.3.2 Shpendët 

Faza e ndërtimit: 

Llojet e vrojtuar të shpendëve përfshijnë shpendë grabitqarë dhe shpendë shtegtarë. Ndonëse disa 

lloje janë të mbrojtura sipas direktivave të BE-së për ruajtjen e natyrës, brenda zonës së projektit 

nuk janë identifikuar korridore folezimi ose migrimi. Mund të ketë shqetësime të përkohshme nga 

zhurma ose aktivitetet e ndërtimit, por pritet të jenë minimale. 

 

Faza e funksionimit: 

Prania e linjës ajrore mund të paraqesë rreziqe për shpendët dhe lakuriqët e natës, veçanërisht llojet 

që fluturojnë lart dhe atyre të natës, si rezultat i përplasjeve të mundshme dhe rrezikut të goditjeve 

elektrike. Do të instalohen pajisje për shënjimin e linjave për të rritur dukshmërinë dhe për të 

zvogëluar rrezikun e përplasjes. Gjithashtu, do të kryhet monitorim i vazhdueshëm gjatë fazës së 

funksionimit për të siguruar efektivitetin e këtyre masave.  

 

5.4 Ndikimet në mjedisin socio-ekonomik 

5.4.1 Shëndeti dhe Siguria e Komunitetit 

Faza e ndërtimit: 

Parashikohen ndikime të vogla në shëndetin dhe sigurinë e komunitetit nga zhurma, pluhuri, 

ndotësit atmosferikë, prodhimi i mbetjeve dhe emetimet e ndriçimit gjatë aktiviteteve të ndërtimit. 

Fluksi i fuqisë punëtore mund të bëhet shkak për kërkesa të shtuara për infrastrukturë dhe shërbime 

lokale dhe, potencialisht mund të çojë në rritjen e transmetimit të sëmundjeve ngjitëse, tensioneve 

sociale dhe rreziqeve të tilla si abuzimi me substancat e ndaluara, dhuna dhe dhuna dhe ngacmimi 

me bazë gjinore (GBVH - Gender Based Violence and Harassment). 

Supozohet se të gjitha zonat e magazinimit, montimit dhe ndërtimit përreth Stacionit të 

kompresorëve ACS02 dhe përgjatë gjurmës së linjës ajrore do të rrethohen me gardh. Megjithatë, 

mbetet një rrezik potencial i hyrjes së paautorizuar në zonën e projektit, si me dëshirë ashtu edhe 

aksidentale, gjatë fazës së ndërtimit. 

Lëvizja e shtuar e automjeteve si rezultat i aktiviteteve të projektit mund të ketë ndikime të vogla në 

sigurinë rrugore, kryesisht për shkak të vëllimeve më të larta të trafikut. 

Rreziqet për shëndetin dhe sigurinë që lidhen me aktivitetet e ndërtimit do të zbuten nëpërmjet 

procedurave dhe mbikëqyrjes së rreptë. Qasja në zonën e projektit do të kontrollohet për të 

parandaluar aksidentet. Këto ndikime pritet të jenë të përkohshme dhe të kufizuara në kohëzgjatjen 

e fazës së ndërtimit. 

 

Faza e funksionimit: 

Zhurma e çliruar gjatë fazës së funksionimit pritet të ketë ndikime të vogla në receptorët lokalë, 

duke pasur parasysh rritjen e kufizuar krahasuar me nivelet e sfondit. 

Ndikimet nga shpërndarja e pluhurit të shkaktuar nga lëvizja e automjeteve dhe makinerive mbi 

sipërfaqe të pashtruara, dhe shkarkimet e gazeve të djegies në motorë dhe testimi periodik i 

gjeneratorëve me naftë, vlerësohen përkatësisht si të vogla dhe jo të rëndësishme. 

Ndikimet e mundshme që lidhen me fluksin e fuqisë punëtore, hyrjen e paautorizuar në zonën e 

projektit dhe rreziqet e lëndimeve konsiderohen jo të rëndësishme, pasi fuqia punëtore do të 

reduktohet ndjeshëm krahasuar me fazën e ndërtimit. Përveç kësaj, stacioni i kompresorëve do të 

rrethohet me gardh dhe personeli i përhershëm i sigurisë do të jetë i pranishëm në vend. 

Ndikimet në sigurinë rrugore pritet të jenë të vogla, pasi trafiku do të përbëhet kryesisht nga 

automjetet private të punëtorëve. 

Prodhimi i mbetjeve parashikohet të jetë minimal dhe emetimet e ndriçimit do të kufizohen vetëm 

në funksionet thelbësore të sigurisë. 

5.4.2 Çështjet sociale të fuqisë punëtore dhe kushtet e punës 

Faza e ndërtimit: 

Fuqia punëtore në fazën e ndërtimit do të përfshijë afërsisht 850 punëtorë. Ndjeshmëria e 

punëtorëve ndaj shkeljeve të të drejtave të punës ndikohet nga efektiviteti i kuadrit ligjor dhe 

zbatues, qasja në përfaqësim dhe disponueshmëria e mekanizmave të ankesave dhe zgjidhjes së 

problemeve. Kontraktorët do të duhet të përmbushin standardet ndërkombëtare të punës dhe 

kërkesat e menaxhimit të punës së korporatës TAP. Do të zbatohet një mekanizëm ankesash për 

punëtorët, tek i cili do të kenë qasje të gjithë punëtorët, përfshirë nënkontraktorët. 

Rreziqet e vogla për Shëndetin dhe Sigurinë në Punë (SHS) lidhen me fazën e ndërtimit dhe 

menaxhohen përmes masave dhe planeve të përshtatshme parandaluese të SHS. 

  

Faza e funksionimit: 

Ndikimet e mundshme në Shëndetin dhe Sigurinë në Punë (SHS) përfshirë ekspozimin e mundshëm 

ndaj materialeve të rrezikshme, rëniet nga lartësia, rrëshqitjet, pengesat, rreziqet elektrike, 

incidentet të lidhura me trafikun dhe rreziqet e dhunës dhe ngacmimit me bazë gjinore, pritet të 

shfaqen kryesisht gjatë aktiviteteve të mirëmbajtjes së stacionit të kompresorëve dhe të jenë të pa 

rëndësishme. Gjithashtu, gjatë operacioneve, rreziqet e SHS do të menaxhohen përmes masave dhe 

planeve të përshtatshme parandaluese të SHS.  

5.4.3 Përdorimet e tokës dhe mjetet e jetesës 

Faza e ndërtimit: 

Gjatë fazës së ndërtimit, disa parcela toke do të zihen përkohësisht për të mbështetur ndërtimin, 

ndërsa disa të tjera do të blihen përgjithmonë (dhe do të mbeten edhe gjatë fazës së funksionimit). 

Toka e marrë përkohësisht do të përfshijë zonat e nevojshme për magazinim, parkingun, rrugët 

hyrëse, ndërtesat administrative, impiantet e betonit, etj. Megjithatë, pritet që këto sipërfaqe (48,000 

m2) të jenë pjesërisht brenda rrethimit të stacionit të kompresorëve dhe të zihen vetëm për një pjesë 

të kohëzgjatjes së ndërtimit (24 muaj). 

 

Sipërfaqja më e madhe e tokës së zënë do të jetë për ndërtimin e linjës ajrore të transmetimit. 

Ndërtimi i linjës së transmetimit do të përfshijë një korridor 1.7 km të gjatë dhe 100 m të gjerë, me 

një rrugë të re aksesi të përkohshëm që kalon përmes tokash bujqësore me modele komplekse 

kultivimi. 

Edhe pse të përkohshme, ndikimet nga zënia e tokës gjatë kësaj faze pritet të jenë mesatare, duke 

qenë se zona e projektit varet nga bujqësia. Është e rëndësishme të theksohet se të gjitha zonat e 

ndërtimit do të rikthehen plotësisht në gjendjen e mëparshme pas përfundimit të punimeve. 

Meqenëse zona e projektit varet nga bujqësia, ndikimet mesatare të tij janë të rëndësishme për 

komunitetet lokale. Në përgjithësi, efektet pritet të jenë mesatare përpara se të zbatohen masa 

zbutëse ndaj tyre (në veçanti rikthimi i tokës në gjendjen para projektit). 

 

Faza e funksionimit 

Ndikimet në përdorimin e tokës dhe mjetet e jetesës gjatë fazës së funksionimit lidhen kryesisht me 

blerjen përgjithnjë të tokës për zgjerimin e stacionit të kompresorëve (afërsisht 265,000 m²). Kjo do 

të rezultojë në humbjen e tokës bujqësore dhe do të ndikojë si në pronat publike ashtu edhe në ato 

private. 

Mbështetja e projektit në ujërat nëntokësore pritet të ketë ndikime të vogla në bujqësinë lokale, 

bazuar në vlerësimet aktuale të disponueshmërisë dhe përdorimit të ujërave nëntokësore në zonë. 

Do të zbatohen masa zbutëse për të minimizuar ndërprerjet në aktivitetet ekonomike (kryesisht 

bujqësinë) dhe për të siguruar që palët e interesuara të prekura të marrin kompensimin e duhur.  

5.4.4 Trashëgimia Kulturore 

Faza e ndërtimit dhe funksionimit: 

Asnjë vend ose mbetje arkeologjike e njohur nuk gjendet brenda zonës së zgjerimit të Stacionit të 

kompresorëve ACS02. Megjithatë, tre vende arkeologjike ndodhen afër linjës së re ajrore të 

transmetimit (në një distancë midis 37 dhe 82 m nga linja ajrore e transmetimit). Aktivitetet që 

shqetësojnë tokën (p.sh., heqja e bimësisë dhe e shtresës sipërfaqësore të tokës, nivelimi, gërmimi) 

gjatë fazës së ndërtimit të linjës ajrore të transmetimit mund të shkatërrojnë ose dëmtojnë 

potencialisht burimet e njohura arkeologjike ose të shkaktojnë humbje të vlerës shkencore dhe 

historike të mbetjeve. Për të zbutur këto rreziqe, të gjitha vendet e njohura do të shënjohen qartë dhe 

do të rrethohen me gardh për të siguruar shmangien e tyre dhe për të parandaluar çdo ndërhyrje. 

Përmirësimet e shtigjeve të hyrjes do të kufizohen në gjerësinë minimale të kërkuar për operacione 

të sigurta, duke minimizuar gërmimet dhe zhvendosjen e dherave. Projekti do të hartojë dhe zbatojë 

gjithashtu një Plan Menaxhimi të Trashëgimisë Kulturore dhe një Procedurë për Gjetje Rastësore, të 

cilat do të sigurojnë që çdo objekt i panjohur me potencial trashëgimie kulturore do të menaxhohet 

në mënyrë adekuate në përputhje me kërkesat ligjore shqiptare dhe Praktikën e Mirë 

Ndërkombëtare të Industrisë. 

5.5 Ndikimet pozitive: Ekonomia dhe punësimi lokal 

Faza e ndërtimit 

Ndikimet më të rëndësishme ekonomike dhe të punësimit nga projekti pritet të shfaqen gjatë fazës 

së ndërtimit. Kjo përfshin krijimin e vendeve të punës (afërsisht 850 punëtorë të përfshirë 

drejtpërdrejtë gjatë periudhës kulmore të ndërtimit) dhe shtimin e kërkesës për mallra dhe shërbime 

lokale dhe rajonale, të tilla si transporti, shërbimi ushqimor, lavanderia, furnizimi me ushqim, 

siguria, automjetet dhe pajisjet e ndërtimit dhe materialet e ndërtimit. 

Përveç kësaj, projekti do të kontribuojë në zhvillimin e aftësive, duke rritur punësimin e punëtorëve 

në të ardhmen. Kontraktorëve do t’u kërkohet t’i japin përparësi prokurimit lokal dhe të sigurojnë 

praktika të drejta rekrutimi, në përputhje me standardet ndërkombëtare të punës. 

 

Faza e funksionimit 

Gjatë fazës së funksionimit, ndikimi ekonomik do të jetë më i kufizuar, me vetëm 3 deri në 5 vende 

pune të përhershme të parashikuara për aktivitetet e mirëmbajtjes. Megjithëse disa përfitime 

indirekte do të vazhdojnë përmes prokurimit të mallrave dhe shërbimeve, këto do të jenë modeste 

krahasuar me fazën e ndërtimit. 

  

6. MENAXHIMI DHE MONITORIMI MJEDISOR DHE SOCIAL 

Projekti i zgjerimit të Stacionit të kompresorëve ACS02 do të zbatojë sistemin ekzistues të 

menaxhimit mjedisor dhe social të TAP-it. Sistemi është projektuar për të siguruar që ndikimet e 

mundshme mjedisore dhe sociale të menaxhohen në mënyrë të përshtatshme gjatë ndërtimit dhe 

funksionimit, në përputhje si me kërkesat kombëtare ashtu edhe me standardet ndërkombëtare. 

 

Një Plan Menaxhimi Mjedisor dhe Social (PMMS) është zhvilluar për projektin e zgjerimit të 

Stacionit të kompresorëve ACS02 për të identifikuar masat e nevojshme për të shmangur, zvogëluar 

ose zbutur çdo efekt negativ. Kjo përfshin kontrollet për cilësinë e ajrit, zhurmën, biodiversitetin, 

përdorimin e tokës, sigurinë dhe ndikimet në komunitet. Janë përfshirë gjithashtu masa specifike 

për të rehabilituar çdo sipërfaqe toke të prekur përkohësisht nga aktivitetet e ndërtimit, të tilla si 

rrugët hyrëse ose zonat e punës të përdorura gjatë ndërtimit të linjës së transmetimit. 

 

Performanca mjedisore dhe sociale do të monitorohet gjatë gjithë fazës së ndërtimit, duke përdorur 

inspektime të rregullta, raportime dhe kontrolle përputhshmërie. Kjo përfshin monitorimin e 

pluhurit, zhurmës dhe shqetësimeve, për të siguruar që ato të mbeten brenda niveleve të 

pranueshme. Gjatë funksionimit, monitorimi rutinë i pajisjeve, sistemeve të sigurisë dhe kushteve 

mjedisore do të vazhdojë dhe në stacionin e kompresorëve ACS02 do të ndiqen protokollet 

standarde të TAP-it për mbrojtjen e mjedisit, reagimin ndaj emergjencave dhe angazhimin e 

komunitetit. 

 

Të gjitha aktivitetet zbutëse dhe monitoruese do të koordinohen me autoritetet përkatëse shqiptare 

dhe do të ndjekin angazhimet e përcaktuara në VNMS-në origjinale të vitit 2013 dhe në këtë VNMS 

që përfaqëson një Shtojcë të saj. 

7. KOMUNIKIMET 

7.1 Plani i Angazhimit të Palëve të Interesit 

TAP mbetet i përkushtuar për të mbajtur një dialog të hapur me palët lokale të interesit dhe për të 

siguruar që aktivitetet e projektit të kryhen në mënyrë të përgjegjshme dhe transparente. Në 

përputhje me standardet ndërkombëtare, angazhimi i palëve të interesit nga TAP-i përqendrohet 

rreth parimeve kryesore të mëposhtme:  

• Angazhim i hapur dhe transparent; 

• Konsultim dhe pjesëmarrje e informuar; 

• Pjesëmarrje aktive dhe kuptimplote;  

• Pjesëmarrje e sigurt; 

• Angazhim pro-aktiv dhe në kohë; 

• Formë e përshtatshme angazhimi; 

• Respekt.  

 

TAP-i ka një Plan kuadër të Angazhimit të Palëve të Interesit (PAPI) për operacionet në Shqipëri, 

dhe për këtë projekt në veçanti, është hartuar një PAPI specifik që do të zbatohet për fazën e 

ndërtimit, por që përfshin edhe aktivitetet e përfshirjes së palëve të interesit gjatë procesit të 

VNMS-së).   

 

PAPI do të identifikojë palët përkatëse të interesit, do të përcaktojë kanalet e komunikimit dhe 

aktivitetet e ardhshme të angazhimit që do të kryhen. PAPI përfshin gjithashtu një program të 

konsultimeve dhe aktiviteteve të angazhimit të menjëhershëm, të nevojshme për të adresuar 

shqetësimet aktuale të palëve të interesit, si dhe aktivitete të rregullta konsultimi dhe informimi 

gjatë gjithë ciklit jetësor të projektit.  

7.2 Mekanizmi i trajtimit të ankesave  

TAP-i ka një Mekanizëm kuadër për Trajtimin e Ankesave (MTA), i cili përshkruan parimet e 

menaxhimit të ankesave dhe përcakton strukturën organizative dhe proceset e nevojshme për të 

zbatuar një mekanizëm të trajtimit të ankesave funksional, efektiv dhe të përshtatshëm nga ana 

kulturore, i cili i përgjigjet nevojave të palëve të interesit. Ky mekanizëm mbështetet nga Procedura 

e Trajtimit të Ankesave të Palëve të Treta në Shqipëri, e cila synon të adresojë, menaxhojë dhe 

zgjidhë ankesat dhe shqetësimet, përfshirë ato që lidhen me menaxhimin e tokës së marrë palëve të 

interesit për aktivitetet e TAP-it, si dhe, të sigurojë që TAP-i të jetë në dijeni dhe t’u përgjigjet 

shqetësimeve të palëve të interesit, veçanërisht komuniteteve të prekura.  

 

Ky mekanizëm ankesash është i aksesueshëm nga publiku i gjerë, Organizatat Jo Qeveritare (OJQ-

të), banorët vendas dhe çdo palë tjetër interesi e jashtme përkatëse. Mekanizmi gjithashtu lejon 

paraqitjen e ankesave në mënyrë anonime. Çdo ankesë, koment ose shqetësim mund t’i paraqitet 

projektit me gojë (telefon ose personalisht), ose me shkrim (me postë ose email), ose duke plotësuar 

një formular ankese të disponueshëm në faqen e internetit të TAP-it, seksioni i ankesave. Të gjitha 

ankesat kategorizohen dhe regjistrohen në një regjistër konfidencial ankesash.  

Çdo ankesë regjistrohet në regjistër me të paktën informacionin e mëposhtëm:  

• Përshkrimi i ankesës;  

• Data e marrjes / konfirmimit te ankimuesi;  

• Përshkrimi i veprimeve të ndërmarra (hetimi, masat korrigjuese); dhe  

• Data e zgjidhjes dhe mbylljes / dhënia e reagimeve ankimuesit. Pranimi i ankesave 

konfirmohet brenda 7 ditëve pune nga dorëzimi i tyre dhe përgjigjet jepen brenda 30 ditëve 

kalendarike. Në çdo kohë, ankimuesit kanë të drejtë të kërkojnë asistencë juridike në 

përputhje me ligjet dhe rregulloret lokale. 

 

Një mekanizëm i veçantë për ankesat e punëtorëve është i disponueshëm për të gjithë të punësuarit 

në projekt, duke përfshirë kontraktorët dhe nënkontraktorët. 

8. INFORMACIONI I KONTAKTIT 

Për pyetje ju lutemi kontaktoni: 

 

Trans Adriatic Pipeline AG – Shqipëri (Zyra e Degës) 

Email: tapshqiperi@tap-ag.com 

Adresa postare: Ndërtesa Nr.12 (Qendra e biznesit ABA), kati I 6-të, Zyra Nr.606,  

Rruga Papa Gjon Pali II, 1010 Tiranë, Shqipëri  

Telefon: +355 44 30 69 37  

Fax: + 355 42 265 685 

Website: https://www.tap-ag.al/ 

 


